[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Salanueva kontseilariak adierazi du udalek eta kontzejuek dirua jasotzen jarraituko dutela, krisia gorabehera

Astelehena, 2008ko urriaren 27a. Nafarroako udal eta kontzeju guztiek dirua jasotzen jarraituko dute, krisia gorabehera. Horixe bera adierazi du Amelia Salanueva Toki Administrazioko Departamentuko kontseilariak, Logroñon, Errioxako Gobernuak antolatu duen Udalerri eta Toki Entitate Txikien I. Biltzarrean.

Txosten berrienen arabera, Foru Komunitateko finantza egoera orekatua da, eta Espainiako Udalerrien eta Probintzien Federazioaren azken azterlanaren arabera, foru araubideko udalak araubide arruntekoak baino egoera hobean daude. Hala ere, Toki Administrazioko Departamentua udalerri eta kontzejuen mapa berrikusten eta toki administrazioa hobetzea eta arintzea ahalbidetuko duten formulak bilatzen ari da. 

Biltzarra Fernando Puig de la Bellacasa Aguirre Herri Administrazioen Ministerioko Lurralde Lankidetzako estatu idazkariak eta Pedro Sanz Alonso Errioxako Autonomia Erkidegoko presidenteak inauguratu dute, 9:30ean, eta gaur eta bihar eginen dute, Logroñon, Riojaforum-Errioxako Biltzar Jauregi eta Auditorioan. 

Salanueva kontseilaria 10:00etan mintzatu da, “El compromiso con los pequeños municipios” (Udalerri txikiekiko konpromisoa) izeneko mahai inguruan, eta Nafarroako toki egitura, finantzaketa eta azken hobekuntzak izan ditu aipagai. Mahaian honako hauek ere parte hartu dute: Ana Rosa Migova Diego Asturiasko Printzerriko Herri Administrazioko eta Gobernuaren Eledunaren Departamentuko kontseilariak, Alfonso Fernández Mañueco Gaztela eta Leongo Juntako Justizia eta Barne Departamentuko kontseilariak; eta Conrado Escobar Las Heras Errioxako Herri Administrazio eta Toki Politikako Departamentuko kontseilariak. 

Nafarroako zenbatekoak
Salanueva kontseilariak adierazi duenez, Nafarroak 600.000 biztanle, 272 udalerri eta 352 kontzeju ditu. Tradiziozko taldeak, mankomunitateak, eta gainerako zerbitzu taldeak ere kontuan hartuz gero, Nafarroan 700 toki entitate daudela esan dezakegu. 

Hiriburuak, Iruñeak, 195.000 bat biztanle ditu, eta 20.000 biztanletik gorako udalerriak 3 dira. Gainerako udalerriek (269) 20.000 biztanletik behera dituzte. 

Nafarroan 2.501-5.000 biztanleko 27 udalerri daude, eta guztira 85.236 biztanle dituzte. Bestalde, 101-500 biztanleko 120 udalerri, 501-1.000 biztanleko 34 udalerri, eta 100 biztanle edo gutxiagoko 33 udalerri daude. Hiriburuko biztanleak alde batera utziz gero, Nafarroako udalerri bakoitzak 1.500 biztanle ditu batez beste. Kontzejuei dagokienez, berriz, 1.000 biztanletik gorakoak 2 bakarrik dira, eta 261 kontzejutan 12.042 biztanle bizi dira (46 biztanle kontzejuko, batez beste).

Salanuevak adierazi duenez, “udalerri batek nahikoa entitate izan eta kudeatu ahal izateko 5.000 biztanle behar dituela jotzen badugu, ulertuko duzue Nafarroako Gobernuak udalerri eta toki entitate txikiekiko konpromisoa hartu behar izan duela beti, Nafarroan horrelako asko baitago (...). Errepide sare onenetako bat Foru Komunitatekoa dela esan dezaket ziurtasun osoz, baina hala ere, Nafarroako geografiak leku bakoitzean zer zerbitzu eskain daitezkeen mugatzen du”. 

Kontseilariak gaineratu duenez, “teknologia berriak, Internet, banda zabala, telefonia mugikorra eta abar herritar guztien eskura jartzea ere erronka handia da sarritan, baina pixkanaka ari gara aurrera egiten”. 

Gaurko jardunaldian, kontseilariak tokiko Estranet (zerbitzuak teknologia berriez baliatuz eskaintzeko kudeaketa modu partekatua eta eraginkorra) eta herritarren egiaztatze txartela aurkeztu ditu.

Toki Administrazioko Departamentuak, gainera, udalerri eta kontzejuen mapa aldatzeko proposamenen azterlana esleitu zion aditu talde bati, udalerriek, kontzejuek eta Parlamentuak eztabaidatzeko. Helburua kudeaketa modu berri bat sustatzea da, zerbitzuak eskaintzeko eta modu eraginkorrean zuzendu eta areagotzeko. Hala, entitate txikiek autonomia handiagoa izanen dute, eta euren eskumenak errazago eta arinago “gobernatu” eta eskumenak, sarrerak, ekarpenak, etab. argitu ahal izanen dituzte.

Hirurteko planak 
Salanuevaren arabera, “orain arte, Nafarroako zergetan gastu arruntetarako partaidetza Funtsa KPItik gora sendotu eta datozen 4 urteetarako bermatzeaz gain, toki azpiegituren planak (hiru edo lau urtekoak) landu ditugu, aurrez ezarritako arauekin, Nafarroako herrietako azpiegiturak orekatzeko. Baina 2008tik aurrera, 2009-2012ko Tokiko Inbertsioen Planaren bidez, erraztasun handiagoak emanen ditugu entitate txikiek laguntza gehiago jasotzeko eta Funtsaren zati bat “baldintzarik gabe” tokiko inbertsioetarako erabili ahal izateko. Hori ere aurrerapausoa da udalerrien autonomiari eta deszentralizazioari dagokionez, eta gainerako erkidegoetan ere ezar daitekeen formula dela uste dut”.

Orain Funtsaren Legea onartzeko izapideak egiten ari dira, eta 2009ko aurrekontua 244,8 milioi eurokoa izanen du. Hain zuzen ere, 56,2 milioi euro kapital transferentzietarako izanen dira, 166,6 milioi euro baldintzarik gabeko transferentzia arruntetarako, eta 22 milioi euro Iruñeko hiriburutza agirirako. 2009-2012ko Tokiko Inbertsioen Planak 233 milioi euroko aurrekontua izanen du. 

